
Там lапатан, щёхар тыlащ 22-мет ха- 
таlан, пирасам харатан нох питам хоятат 
па партияйт уятты питсаllув. Хон мувев 
lоватан, па таlат пиlан артаlаман, шеhк 
артан хоятат избирательной участкайlаlа 
ёхтыlысат. Ар пелак таlаh хоттэlатан.

Ямал муван 250 щёрас хоят пирасты 
яhхас. Ямальской районан уlты хоятат 
87,16% йисат. Па отат ёхи ант lойсат, ищи 
артан ёхтыlысат. Щи тумпийн Избирком 
хоща рупитты хоятат ант верытам хоятат 
хоща хотlаlа яhхсат.
Избирком ясаh щиран «Единая Россия» 

сахат 73,12% хойсат, «ЛДПР» 9,69%, 
«Справедливая Россия» – 3,02%, щи юпийн 
манты партияйт хонна ита ант ёхатсат. 

Ямал муван уlты хоятат верытlат 
«Почта России» мохты ясаh китты, 
хота интернет мосаl ки. Куртан 100 
эlты 1000 хоят унты уlты вераl уl. 
Ай курта lуhтасlат.

Там вер 2027-мет таlан таlаhа 
верlа. Щи веран Ас потты тыlащ 
2026-мет унты ясаh китаты. Мосты 

нэпек там адрес хуват китты мосаl: 
123112, г. Москва, Пресненская на-
бережная, д. 10, стр. 2. Щи тумпийн 
«Почта России» сайт хуват.
Щишан, маты курта щи вер шеhк 

мосаl, верытlат тый хоl пиlтащты. 
Кашh хоят онтасан там вер туhматты 
верытlа. Щимащ верата аратаl мохета 
пиlтащты мосаl.

Яlап уlапса пирысув

Аллина Тоярова ханшам потрат

Госдумая муh мув суhев эlты Дмитрий 
Погорелый питас, Тюменской областной 
думая – Лариса Цупикова, Дмитрий 
Плотников, Александр Мажаров па Ренат 
Пяк.

«Пумащипа ястаlам щи хоятата, хой 
кум шитас пирасты хара яhхты. Там вер 
сахат мохты ныlа, муh муваh хоятlув 
ёlта ант lойlат, Ямал па Россия еllы 
уlапса эlты нумасlат. Ин муh ияха 
пиlтащты верэв шеhк тынаh. Еllы 
хатlатан ищиты яха понасман рупитlув 
муh округев уlапса нох аlамты ураhан. 
Вошатан па куртатан яlап хотат омасты, 
хоттэl хоятата нётты, няврэмат ураhан 
мосты харат пуншты», – Ямал губернатор 
Дмитрий Артюхов ястас. 
Там воlаh вер онтасан, муh уlапсаев и 

вантман па ямашака йиl. Няврэмlув па 
хиlыlув нэмоlты нура ант питlат, еllы 
уlмитlат, па еllы там шоши мувеlан 
уlты питlат. Тамащ воlаh верат онтасан 
уlапсаев туп муh эlтаев lойl.

Ар няврэмаh хоттэlат 
ураhан Ямал мувеван ар 
нётопса уl. Lув кутэlан, 
тохlаh хопан яhхты юш – 
2 500 соlкувая туп хойl. 
Щёхар тыlащ соханты 
унты 25 щёрас щимащ 
билет lутман уса.

Lапат таl сыс 167 щёрас 
моlтас хоят тынlышак 
билет lутыlыйс. Ар-
тан Пулhават па Надым 
вошhан эlты Тюмень 
па Москва унты, Новый 
Уренгой эlты Москва 
воша lутман уса. Lуh 
сыс щутщаты щарс пеlа 
яhхlат.

Щимащ нётопса ар 
няврэм тайты хоятат, 
няврэмlаl 23 таl унты 
lутты верытlат. Lувиlаlа 
туп очно щиран утаlтыты 
мосаl. Таl сыс тохlаh 
хопан няl пуш яhхты 
рахаl, мув суhат кутан 
34 направлений хуват 
lутты, хут пуш Ямал 
lоватан 28 направлений 
хуват.
Округеван 17 щёрас 

щимащ хоттэl уl, хота 
хуlам па аршак няврэм 
энмаllа. Ин Ямал муван 
30 моlтас нётопса ар 
няврэмаh хоттэlат ураhан 
рупитаl.

Тампуш Мужийн уlты «Северной 
характер» пуншам вуш эlты таlа 
йис. Туняl Ямал губернатор Дмитрий 
Артюхов щи курта яhхас lувеl пун-
штыя.

Lув округев lоватан катхощъяhмета 
йис, хоlта хоятат таlаh хоттэlатан 
яммаlтыты па таксарlыты яhхlат. 

Ярхус пуш щита уlты спортсменат 
оlаh тахаята питыlысат.
Мосванан верыlыйм уйтантоп-

сайн щита рупитты хоятат аратаl 
мира потарсат, муй хорпи секцияята 
ханшlтыты рахаl. Хой кум ант тайl 
щий яhхты, 8 (34994) 2-21-39 теле-
фон хуват верытаl инщасты па самаlа 
рахты хара яhхты.

Таlа щи йисат

Уlапса кеншака верты ураhан

Шимаlшак ох 
сохаптаман

Хон мувев lоватан, муh ок- 
ругеван тайты вуlэh тащ мет 
ун. Щит ураhан, вой леккарат 
рупатаеl ант хоlаl. 2019-мет 
таl эlты портун понты вер еша 
па щиран кератса. 

Щимащ рупатайт lуhан па 
товийн верlайт. Вуlэт туп артан 
омастэl еlпийн, портун понты 
вер нох воlытыlа па юхат, ущ 
тыlащан яlпа питщаlат. Lуh ет-
шаты унты, хуlамсот щёрас вуlы 
сибирской язва эlты портунан 
понтса. Суса йиты еlпийн вуlэта 
хоlна пирам портун понlа. 
Ин ветхощъяh вуlы леккар 

бригада Тазовской па Ямальской 
районатан рупитlат. Пуровской 
па Lорвош районатан рупитам 
леккарат, сибирской язва эlты 
вуlэта портун понты етша-
сат па Кев сыl района манты 
lэщатыlат. Рупатаеl сорашак 
верты ураhан, кораль lэщатты 
хоятат па тайlат. Юхаh тахаятан 
пушас щита верlа. Ур ёх хоща, 
нюрмаh муватан, тащ верам пу-
шас юхат патан тутlыlайт. 

Там ванан округ куща ёхlув 
яха уйтантымеl порайн, шоши 
мув кущаев партапса верас. Ай 
тахайт потты тыlащ оlаhмет хатl 
эlты Росгвардия па линейной 
милицайн рупитты хоятата со-
хаптаты охеl кат пуш арат унты 
эlатты. 

Тамащ нётапса охан сот ветъяh 
хоят ёхатlа. Кашh хоят хольмаh 
щёрас соlкува ёша вуl. Йи та-
мащ нётапса вер ущ тыlащан 
рупатая вуса. Щит па милицайн 
рупитты хоятат кеша. 

«Сыстам турам иlпийн уlты, 
вошхуlэт хуват ант хурыман 
шушиlыты, пормас lоlмам вера 
ант питты ураhан, там рупата 
туты хоятlув шеhк яма рупитlат. 
Вошlуван, куртlуван хоятат яма 
уllат ки, щит ма туты рупатаема 
кен па туl. Хун хоят тыlащ рупит-
ты охаl нэмоlты хоlта ант тармаl, 
щи порайн, lув рупатаеl пеlа па 
кашlы. Морт кеман ох ёша пайт-
ман, хоятlув рупатаеl lаhхаман 
питlэl верты, яlап хоятат тамащ 
рупатая йиты па питlат», – шоши 
мув кущаев ястас.

•Там ванан Пулhават вошан шеhк lавlам «Ямал Аре-
на» касты хар пуншса. Lоватаlан lув ун па lащкам. 
Няврэмат па ун хоятат кеша верам юращты, еhк ху-
ват хатэмиты, йиhк хуват ущты, мячик пиlан ёнтты 
арсыр хот ятат тайl. Ешауl щита мет оlаh пуш Хон 
мув lоват кеман волейбол ёнттопса касты хар пуншlа. 
Таlта па еllы муh вошеван тамащ воlаh касты харат 
верты питlайт. 

•Щёхар тыlащ оlаhмет хатl эlты, хоятат, хой ёшан 
тайты войlаl электронной щира посан ант lэщатсаllаl, 
щитат арна ох сохаптаты партlайт. 

•Шоши мувеван, айlат ёх яха ханшlтантыты порайн, 
няврэм тайты ураhан, муш lэрапты нэпекан маlайт. Там 
таl хуlамсот пеlа хус тамащ нэпек мой верам хоятата 
маса.

•Там йисан па мув сыlата яhхты па щита уlты хоя-
тат уlапсаеl вантты вер мосмаhа тайlа. Шоши мувеван 
уlты шимlаh рут мир хоятат уlапса вантты lувиlаlа па 
каш. Тампуш, туп lуh сыс, нийlъяh щёрас моlтас муват 
вантман яhхты хоятат Ямал мувева ёхтыlысат. 

•Па вошатан уlты леккар хота яhхтыйн, яммаlтыты 
сыс, моlты хотан уlтыйн, тын сохаптаты па мосаl. Там 
таl округев эlты, щимащ хот сахат, lаварт муш хонщапса 
тайты хольмаh хоята, сохаптам тынаl ёхlы сохаптаса.  

•Округеван, грант ох шитты яlап касапса пуншса. 
Рупитты тахайт, маты отат няврэмаh хоттэlат кеша нё-
тапса верlат, щимащ отат грант ох шитты верытlат. Щи 
нётапса охан, нётты верэl еllы туты. 

Вуlэт портунан понlайт

Х
ор
: 
Р
ом

ан
 
И
щ
ен
к
о

Зоя Куртямова ханшам потрат

Нётапса ох эlатlа

Ван шуп айкеlат

Хоlна катсот щёрас моlтас 
вуlы вакцина портунан пон-
ты хащас. Там рупата щёхар 
тыlащ хоlаты унты етшаптаты 
мосаl. Муh хощаев рупитты 

вуlы леккарат портун понты 
кутэl эlты еша оlhа этсат.
Вуlэт тумпийн, вуlы хотан 

уlты ампат ищи портунан 
понlайт. Кашh амп электрон-

ной щира lэщатам посан 
верlа. Вуlы хотатан касlыты 
хоятат кеша, тамащ рупатайт 
ураhан, ох сохаптаты ант 
мосаl. 

Хащам lапат Канась пухаlан ун емаh 
хатl верса. Природно-этнографической ком-
плекс хольмаh пеlа вет таlа йис. Вошаh 
па мойh хоятат хатl шуп эlты lаваlсайт. 
Емаh мува ёхтам ёх ов хар эlты сыстап-
тысат па шоши мир lэтоты анат эlты 
эпlаh пул lавемасат. 

Хатl сыс си харан уlам хоятат та- 
щаh, ханты уlапсаев вантты верытсат: 
вуlы хота lоhемиты, хорам сохlув, 
пормасlув, lэтотlув умасьlыты. Ар 
мойh хоят ус. 
Там мосванан Екатеринбург вошан па 

хон мув мират энамты ёх фестиваль ма-
нас. Па хон муват эlты энамты хоятат 
тохи ёхтыlысат. Сиlта ар группаята ортам 
няврэмат хон мувев ар мув суhата китсайт. 
Китай, Вьетнам, Камбоджа, Малайзия, 
Индия, Индонезия, Танзания, Палестина, 
Молдавия, Армения па хон мувев регионат 
эlты хольмаh моlтас айlат ёх округева 
ёхтыlысат па Канась пухаlан манам емаh 
хатlа ликампсат. 
Алексей Конев мойh хоятата вуlы хотат, 

ухlат аляс. Муй эlты па муй хорпи lув 
уllыlат, хоты lувиlаl верlайт, потартас. 
Канась пухаl тумпийн, ёхтыlыйм хоя-
тат хоlна Пулhават вош пормас шавиты 
хота па Lапатнаhкан уlты саран курта 
тутlысайт.
Си хатаlан арсыр верантты па тынасты 

харат рупитсат. Няврэмиет па ун хоя-
тат юх, вощлах, щашкан, паркан па сак 
эlты пормасат, ёнттотат верты утаlтасайт. 
Няврэмат кеша ёнтты харат lарпитсайт. 
Вошаh па мойh каш верты хоятат арыты 
па якты ёхтыlысат. 
Емаh хатlа ёхтыlыйм кусяйт хоятат 

ещаlт ясаh ястасат, си тахайн хувн ру-

Уйтантопса

25-мет таlэl постасат

питты ёх ишакты нэпекатан юкантсайт па 
мойlапсаятан мойlаптасайт. 
Сита рупитты хуlам ёх хоят каматса 

пуш мойlаптаты хара вохиlысайт. Lув 
кутэlан Борис Ефимович Тайшин ус, 
каматса ясаh ястас: «Ма пормас lэсятты 
хоята lуhтасlам. Муh ант арыlув, ант 
якlув, туп ар пелак тата уlты рупата 
верlув. Кашh уйтантопсая, емаh хатlа 
мосты пормасат lэсятlув, уlты пормасlув 
вантман тайlаllув. Хота моlты шукаlаl, 
туhа-сира верlаllув. 
Ма там куртан сэма питсам. Хар-

сойм ашкуlа-интернатан ихосьяh класс 
унты утаlтысам. Асем-аhкем хуl веlман 
рупитсаhан, ин пенсияйн уllаhан. Семьяе-
ван вет няврэм. Ма мет ун. Хуlам нэ 
апси па йи ёх апси тайlам. Хоl рупитlат. 
Апсем – Леонид Ефимович Тайшин, СВО 
харан хуlмет таl уl. Контракт ханшас, 
Донецкой направленияйн лялясаl. Асем-
аhкем хоlна йи эви энмаlты усhан, аш- 
куlайн утаlтыйl. 
Армия эlты ёхатмем юпийн, хуl веlман 

усам. Си порайн хуl веlты хоятат ся-
марматы питсайт, охан ант сохаптасайт. 
Рупатаем эlты пуhlа мантсам. Природно-
этнографической комплекса рупитты ву- 
сайм. Няlмет таl рупитlам. Ййимем пиlан- 
lапат няврэм энмаllаман. Lув па тата 
рупитаl».
Шоши мир ёх хорамат па тасяh мувев 

lэтотат тынасты харатан тынысайт. Кашh 
ёхтам хоят хошъйиhк па каврам шай йин-
сяс, хуlаh па саккараh нянь lавемийс. 
Тураман найh, хошам хатаlан маса-

юв. Ханты хоятlув ёхтыlыйм емаh му-Х

ван пойкасисат, щашкан lэр юха ярсат, 
порыlысат па ям номасан куртlаl, хотlаl 
унты мантсат. 

Альбина Тырлина ханшам потар 

Там сютсяты хатlатан ай няв- 
рэмат шавиты хотатан па ин- 
тернататан воспитателя рупитты 
хоятат емаh хатlэl постаlат. Там 
лопасан няврэмиет пиlан веlси 
рупитты питсям эви эlты потрэм 
туlэм. Сит – Мария Павловна 
Самсонова (Пырысева).

Мужи куртан 
энмас

Кимет таl Пулhават вошан 
«Мувхор» нэмпи садикан щущиет 
пиlан Мария Павловна Самсонова 
(Пырысева) рупитаl. Уlапсайl 
эlты тамиты ястас: «Ма Мужи 
вошан энампсам, сита утаlтысам. 
Семьяеван няl няврэм уl. Ма мет 
ун. Кат ёх апси па йи эви апси 
тайlам. Ашкуlайн утаlтымем по-
райн, «Хатl най» группая арыты 
яhх- сам. Колледжан па якты 
группайн яксам.
Аhкем па аhкаhкем Асов курт 

эlты. Аhкаhкем шуhат – Любовь 
Прокопьевна Тогачева. Аhкем – 
Надежда Валерьевна Самсонова 
(Тогачева). 
Яртъяh класс етшамем юпийн, 

Пулhават вош Ямальской много-
профильной колледжа утаlтыты 
мантсам. Ай няврэмат утаlтаты 
нэhа етшаптасам. Вошан уlты 
хасьсам. Аhкем, апсиlам па 
Пулhаватан уllат». 

Таlа йис, хоты 
рупитты питас

Щёхар тыlасян таlа йис, хоты 
ханты эвиев «Мувхор» няврэмат 
шавиты хотан рупитаl. Рупитты 
питсям порайl эlты симась по-
тар тус: «Ашкуlайн рупата ант 
уйтсам, садика рупитты мантсам. 
Ай уlмем порайн, иса утаlтаты 
нэhа уlты lаhхасайм. Апсиlам 
кашh порайн иl омпсыlысlам 
па утаlтасlам: ханшты нэпекан 
мийlысlам, иса моlты ханшсув, 
lуhатсув, сюрытсув, оценкайн 
поныlысlам. Иса нумассам, няв-
рэмат такан тайты питlаllам. 
Туп па сирн этас. Ин ма ай 

няврэмат пиlан рупитlам. Мосаh 
ситы ямшак. Ашкуlайн уншак 
няврэмат утаlтаты мосаl. Сита 
па lаварт рупитты. Ин симась 
пора – няврэмат хусаhат, ун хоя-
та ант хуlантlат, ёхlы хесьlат. 
Ма нумастэман, туп хой шеhк 
самаhа няврэмат пиlан рупит-
ты lытlа па рупатайl самаhа 
тайlаllы, симась хоятат туп ай 
па ун няврэмат пиlан рупитты 
верытlат, хошlат.
Ин группаема кат таl эlты 

няl таl унты хольмаh пеlа кат 

Щущиет пиlан рупитты энамты эви  

няврэм яhхаl. Кашh хатl план 
хуват занятияйт маlам, ким 
яhхlув. Таl сыс ма утся ру-
питсам. Там мосванан пиlнэhан 
понтсайм. Ин щущииlам ун-
шака йисат, lэты, lуматlыты 
хошlат.
Оlаh порайн шеhк lаварт ру-

питты ус. Иса нумассам, хоты 
кашh няврэм пиlан рупатаем 

Мария Павловна Самсонова группаяlа яhхты няврэмlаl 
пиlан каман ёнтаl

туты, аhкиlаl-асиlаl пиlан 
ясаh уятты. Пора хасяс, няврэ-
миет ма хосяем утlапсат. 
Кашh ай няврэмие lув уlты 

хоттэlаl, lув мираl эlты ёха- 
таl. Ма рупатаем – ияха, lух- 
саhа ат энампсат, ёнтсат. Ма 
асиlаlа-аhкиlаlа потарlам, 
нын няврэмlын манэма ша-
виты масlын. Lувиlаlа тата 

яма уlты ураhан, ма иса мо-
сты сирн рупатаем туlэм. Хун 
lув вантlат, хоты ма нумман 
тайlэм, муй хорпи ёнттот lув 
няврэмаl самаhа тайlаllы, эвеl 
муй хорпи сэван охсохlаl сэвты 
мосаl. Си порайн lув няврэмlаl 
эlты ант хурыlат, пошхииlаl 
пиlан рупитты хоятэl ванан 
тайlэl, пиlтасяhа уllат.
Таl сыс няврэмlам хося шеhк 

хошисам. Сикуш ин ай щущи-
ет пиlан рупитlам, туп еllы 
русь ясаh па литература маты 
нэhа утаlтыты номас тайlам. 
Ашкуlайн шеhк самаhа си 
предметhан тайсаllам, шеhк ям 
утаlтыты хоятан утаlтасайм». 
Муh па, кашh няврэмат ша-

виман тайты хоятата мойlапса 
ясаh китlув. Нын воlаh рупата 
верlаты! Тумтака, ойhа уlаты! 

Альбина Тырлина 
ханшам потар 

Арсыр верата утаlтаты ха-
ратн, ван кутн Людмила Ни-
колаевна Костина шияlаlам. 
Щиты, там ванан, Ёмвошн 
«Югра-Экспо» нэмпи вантап-
сэт lэщатты хотн lув пиlэlн 
уйтантысам. Еша потрэмисман 
па ма lувеl lув уlапсайl эlты 
еша инщассэм.

Lув ащеl-антеl эlты потраl 
оlhитсаlы:
– Ащем Николай Андреевич 

Ромбандеев 1926-мет таlн Хош-
лог куртан сэма питас, щаlта 
Сосьва (Lэв) куртан ус. Lаварт 
ляль порайн Lэв ёхан эlты 
нови хуl веlты кеша Аса кит-
са. Касам курт эlты хуl веlты 
ёх Игрим курта китсайт, щита 
lыв сэм хуl веlпасlасат. Ан-
тем Дарья Ивановна Вандымо-
ва, lув – ханты ими, уйт lор 
тыlащ 1-мет хатаlан 1928-мет 
таlн Касам куртан сэма питас. 
Щиты айlат катhан Николай 
Андреевич Ромбандеев па Дарья 
Ивановна Вандымова Суматвошн 
уйтаhа йисhан. Анеева куртан 
яха ханшlтантысhан па мой 
версаhан. 
Суматвошн ащем унт вантты 

вера утаlтыйс, щаlта Юильска 
(Вутвоша) рупитты китса. Антем 
уlапсэl хуват хуl веlпасlас. 
Щита Светлана опем па ма сэма 
питсаман.
Людмила Николаевна еllы 

потартас, хоты ащеl мушитты 
питас, щишн lыв щемьяеl Ка-
сам курта касlас. Щита Раиса 
апщеl сэма питас. Юхат Ром-
бандееват Поlнават курта уlты 
мантсат, ванты, щаlта кеншак 
тутаh хопн Суматвоша яhхты 
ус. Ащеl мушитас, lувеlа ван 
кутн Суматвош район леккар 
хота яhхты мосас. 
Ёlн, lыв кутэlн кат ясаhан 

потарсат, щи вер эlты Людмила 
Николаевна щиты нумlаlы:

Ай тэlн сэвты вер самаhа тайlаllы

Х
ор
: 
Л
ю
дм

и
ла
 
Ш
ул
ьг
и
н
а

– Ащем – охаль ху, туп хан-
ты ясаh ищи яма уйтас, антем 
– ханты ими, ищи айlтыена 
охаль ясаh утаlтас. Йи тухаl 
ишн, антеман ляваттаlайм ки, 
ма lувеl ёхlы ястаlам: «Я, 
щи, ма наh ханты ясhенан по-
тарты ант питlам, ма ащем 
ясаhан потарты питlам». Щаlта 
ащеман ляваттаlайм ки, ма lу- 
веlа ищи щиты щи потарсам. 
Щимащ ощхуль вер ма ай по-
раеман ус. 
Поlнават куртаh ашкуlая 

манмемн ма рущ ясаh 
ант тайсам, щишн 

еша lавартшак утаlтыты ус. 
Щи кеша антем ван кутн аш- 
куlая вохиlыса па ястыlыса, 
lуlн ёlн, кутэlн, рущ ясаhан 
ат потарсув.
Дарья Ивановна туса ёнтасты 

па сэвты нэhа ус. Ай Люда 
вантман, lув пиlэlн ищи ёнтты 
па сэвты утаlтыяс. Щиты яh 
таl lовата ювмаlн аканяl кеша 
арсыр хорамаh ханшет пиlн 
lуматты сохат сэвас. 
Поlнават куртаh ашкуlа ет- 

шаптамаl юпийн мохты Людми-
ла Тюмень воша манас. Щита 
технической училища №33 хоща 
нянь верты вер хуват лаборанта 
утаlтыяс. Ипуш ёхи Поlнавата 
щутщаты ёхатмаlн Ас охаль ху 
Николай Тарасович Костин пиlн 
уйтантас. Lув, нэш, ищи Тюме-
нян утаlтыяс, Людмила пиlн и 
общежитияйн, туп няlмет эта-
жан ус. Утаlтыты етшаптамеl 

юпийн катhан мой 
версаhан.
Катрайн утаlтыты 

етшаптамаl юпийн щи 
тахайн хуlам таl рупитты мосас. 
Туп нянь верты хотн иса порайн 
руваh ус, щишн айlат Людмилая 
щита шеhк lаварт рупитты ус. 
Lув щи рупата эlты йира манас 
па икеl пиlн Поlнават курта 
керlас. Тата питы охсар энмаlты 
тахайн рупитты оlhитас. Щаlта 
ёхи хащам 1980-мет таlатн щи 
таха лап тухарса. Еllы Людми-
ла Николаевна 25 таl Поlнават 
куртаh леккар хотн пусанщиты 
нэhа рупитас. 65-мет таlа ювмаlн 
щутщаты манас. Ияха lуhатты 
ки, 40 моlтас таl рупитас.
Еllы Людмила Костина lув 

щемьяеl эlты потартас:
– Икем ащеl Тарас Павлович 

Костин Вежакары емаh тахаеl 
вантман тайсаlы. Николай похаl 
мосты пойкащты вера утаlтас, 
щишн икем иса щий яhхиlыйс 
па арсыр йир поры верас, ма 
lувеlа иса порайн нётсам. 

Муh щемьяевн кат эви сэма 
питсаhан, щит Галина па Вик- 
тория. Икем антома ювмаl 
юпийн ма утща эвиhаlам эн- 
маlсам. Ун эвем Поlнават кур- 
тан уl, ай эвем – Ёмвошн. Ма 
хуlам хиlы тайlам. 
Щутщаман Людмила Нико-

лаевна арсыр хорамаh ханшаh 
lуматты сохат сэвl. Поlнават 
куртаh культура хотн «Сорнеh 
ёш» таха уl. Щита кашh щут- 
щаты хатаlан имет яха ак-
тащман ёнтlат па сэвlат. Ёхи 
хащам таlатн арсыр вантопсэта 
вохты питса. Щита lув сэвам 
lуматты сохlаl этаlтаl па 
эвет, нэhат хорамаh ханшаh 
вайт, посат сэвты утаlтаl. 
Lув ар пуш «Мастер-года» нэ-
ман юкантыса. 2018-мет таlн 
«Шедевры вязания», 2024-мет 
таlн па, верантты нэ иты Ём-
вош округ куща премияйhан 
ёша вус. 

Людмила Шульгина 
ханшам потар 

Хащам ятан Пулhават вошан «Душа Севера» нэмпи касапса 
маныlыйс. Ващъёханов эlты Матвей Максаров па Мирослав Пы-
рысев касапсая ёхтыlысhан, тусlан алиlысlан.

Там похhан Ващъёханов ашкуlайн утаlтыlhан. Туса верантты 
lынан Василий Аляба утаlтаl. Юх па lов эlты нёхратты шеhк 
хошlаhан. Куш lый, куш нялы па па хорпи пормас, lувиlаlа 
кен верты. Lорвош район па куртэl там хон муват кут касапса-
вантапсайн нох паятсэl.
Няврэмат кеша там антом туп аl вантапса, lув щёмеlан па мир 

хоятата альты верытlат, муй хорпи хорам пормасат ханты мир 
кутан уllат. Па яlап щиран хоты сахат туса верты рахlат.

Аллина Тоярова ханшам потар

Касапсая ищи 
пиlтащисат

«Lух Авт» газета кашh lапат йи пуш этlыйl. 
Тухаl ишан, ёхаттаl унты таlаh lапат хащаl. Щи 
веран, сорашак айкеlат мощатты ураhан, нынан 
мосаl «Lух Авт» поныlыты айкеlат «ВКонтакте» 
па «Одноклассники» хоща мощатыты.
Щи ураhан там QR-код мохты lоhаты, па муh 

верыlыты айкеllува ханшlтыяты. Кимет веран, 
айкеl lуhатты тумпийн, щита рахаl ясаh ханшты, 
потран сама ки рахас – пос понты.
Муh па, нын вантам айкеllан эlты ищи нопсэв 

тыеl-тохеl поныlыlэв, вантlэв – мата айкеlат 
па муй эlты хоятат lуhатты lаhхаlат.
Тумтак ёшна, тумтак курна ханты мир уlапсаев 

ияха понасман еllы туlэв, ханты мир ясhев 
шавиlэв!

Сорашак айкеl мощатты ураhан
Там QR-код хуват 
lоhаты па вантаты, 
муйсыр нётопсайт 
СВО хоща уlты 

мохета маlайт. Щи 
тумпийн нэhlаlа, 

няврэмlаlа, 
аhкиlаlа па 
ащиlаlа ищи 

нётопса вуты рахаl.

ОБЪЯВЛЕНИЕ

Там ванан Lорвош район Мужи вош 
ашкуlайн утаlтыты няврэмат «Послание 
Победителя: Связь поколений 1945-2045» 
акция хоща пиlтащсат. 

Мужи вош няврэмат яlпа lэщатам 
ашкуlаеlан Воlаh Ляль порайн парам, 
lыlhа ёхи ёхтам, там йис lаhкар посаh 
хоятат нумты па ляль пора арсыр пор-
масат шавиты хот ят lэщатман тайlат. 
Щи хот ятэl Г.С. Пузырёв нэман юкант-
ман уl. Воlаh уйтантопса манам порайн, 
кадет классатан утаlтыты няврэмат Во-
инской слава ляль пора пормас шави-
ты хот ятэlа лап аймтам турпа хошап 
«капсула времени», lоhаlсат. Воlаh Ляль 
эlты хащам письма па там йис утаlтыты 
няврэмат эlты нёхты хор USB-накопитель 
щуhка lэщатам айкеl, турпа lыпия 
понтсайhан.  
Щаха, 2045-мет таlан Ас нопатты тыlащ 

яртъяhмет хатаlан, хун Воlаh Ляльн 
нох питам хатlэв сотмет таlаl постаты 
питlув, Мужи вошаh няврэмат там турпа 
пелки пуншlэl. Энамты ай няврэмиет 
Воlаh Ляль харан ханшам нэпек шукие 

Тампуш lуhев хошам па найh ус. Щишан 
муван энамты lэвпас тэlыя. Lорвош райо-
нан, ёра вер туты хоятат, 140 тонна арат 
энмаlтам картошка акатты номас понтсат.

Шоши мувеван, тыныты кеша, Горка 
вошан Виктор Созонов па Яlап Кевавтан 
Александр Шелеметьев картошка артан 
омасlаhан. Яlап lэтотlаl ашкуlайт, ай 
няврэмат хатl сыс яhхты па леккар хотат 
хуват лакки туllаl. Куртаh lапкаятан lутты 
па рахаl.
«Ма хотвоl пушасэман картошка омасман 

тайlам. Муhев lэты тови унты тармаl. Щаlта 
па яlпа омасты ураhан, хоlна хайlам. Lуhев 
хошам ус па мувев сорам. Энмаlтам lэвпасlув 
яма энампсат. Сус лепан туп мув войт 
lэвпас акатман, уншак картошкайт lоlамты 

питщаlат. Тухаl ишн лыптат сухтаlан, иlан 
па щах таl, туп мув ус хащас. Щишан тэр-
матыман, картошкайlув оlhашак нох усlув. 
Щаха ертаh хатlатан ищи рупатайh, йиhки 
мув нёhхал кутан вуратыты», – Наталья 
Семёновна Тарасова ястас.    
Хоlна хутъяh тонна картошка Пулhаватан 

па Красноселькупской районан вуты утщиlат. 
Грант ох сахат lутам тракторат па арсыр 
мосты пормасат пиlан рупатаеl кеншак 
манаl.
Картошка тумпийн, округеван теплица 

хотат па уllат. Щиты Ноябрьск вошан, 
Мужийн па Овкуртан огурец па томатат 
энмаllайт. Энамты lэвпасlаl lуh сыс хоя-
татан lутlайт. 

Зоя Куртямова ханшам потар

Опращlув китам айкеl

яlпа lуhатlэl па 
нёхты хор вантlэl. 
Там хатlат эlты 

щи пора унты хоlна 
ярхус таl хащаl. Ин 
утаlтыты няврэмат 
уна йиlат. Щи емаh 
турпа пелки пуншты 
порайн, мосаh ин 
айкеl верам няврэ-
мат lув няврэмlаl 
щита питlат. Нёхты 
хор ванттыйн, lув 
lоват уlам ащиlаl-
аhкиlаl кащаlаlат. 
Ляль хар эlты пись-
ма ханшам хоятэн па 

мосаh матты няврэм lув опращаl ус.
Тамащ верат верты порайн, энамты няв-

рэмат нумасман уllат, яма утаlтыlат, 
вещкат хоятата энамlат. Воlаh Ляль 
манам пора па щита уlам хоятlув иса 
нумман тайты питlэl па еllы туlэl.  

 
Зоя Куртямова 

ханшам потар

Энмаlтам lэвпас акатты пора  

Воlаh тащ хотан имеhан-икеhан усhан. 
Ван кутан омасты хотатан няврэмlан па 
хиlыlаl усат. Тащаh хотвоl ус. Вой тай-
ты хоятаl, вой тайс. Сох тайты хоятаl, 
сох тайс. 
Ун ими тус ёшаh имия ус. Ёнтасты шеhк 

харщи, щаlта па тарам па щакар. Ин ийи-
мев йиhк вой сох эlты ёнтам хорам сах 
тайс. Сохаl аl волийl, пунаl так. Ищки 
хатlатан, мойlаты яhхиlытаlан, нэмоlты 
порайн хорам сахаl ант lуматlаllы. Сохаl 
няра йитаl ураhан, щалитман тайсаllы. 
Щиты щи шавиман ват ухаlан оlас.
Товийн, найh хатlатан, сохlаl еша вот-

ты па сораlты кеша, сахаl щи порайн туп 
эlпа уйlысlы. Ухаl эlты лакки понlаllы 
па умащlыман сах сохаl вощхиllы. Ён-
там ёllаl, ханшиlаl вантыllы. Юхат па 
тэрматыман иl ёвартlаllы па ват ухlа 
иl хушlаllы.  
Ванан уlты эвиlаlа, меньlаlа йиhк вой 

сох эlты ёнтам сахаl шеhк сама рахас. 
Кашh нэhаl иlта номасан нумасыйс:
– Моlты порайн аhкем (утпем ими) 

пирщемаlа. Пора ёхатаl па хув панат 
пеlа шушмаl. Хорам, хошам сахаl ма 
эвема lуlан хайсаllы.
Имеhан-икеhан хоlна таксар хоятhан 

усhан. Муш вер ант уйтсаhан. Атэlт 
ур хотан усhан. Lыlаh войт эlты туп 
амп тащ тайсаhан. Ампlан таlаh 
хатl тыеl-тохеl шушlат. 
Итаl ёхи lоhаl, кимет 
отаl кимlы манаl. Туп 
хоlыена ёхи lоhlат, 
моlты хуlтмаlат па, 
хоратман па щи кимlы 
наварlат. Таlаh хатl, 
lув юпеlан ов пон пент-
ты, щах метlа. 
Имоlтыйн, етна пел-

ка, яма lэвман юпийн, 
имеhан-икеhан норыйн 
щутщаман оllаhан. Ам-
пан хота lоhас, хот 
оваlан хул хащас. Пи-
ращ ики ийимеl пеlа 
ястаl:
– Ийимем, хот ов по-

нэн лап вощки! 
Ийимеl па ёхlы пеlа нюхмаl:
– Нох lойlыя па наh пенты. Тора-

са йис, таlаh хатl ов харэм шавиман 
тайlэм. Ампlув щиты щи тыеl-тохеl 
шушlат. Хотэман хошма ант йиl. Таlаh 
хатl ов понэм лап вощкиман lойты 
щах метсам. Пиращ ики няхаh икия 
ус, ийимеl пеlа ястаl: 
– Имие, щиты ки ма наhен тамащ 

ёнттопсая хущlэм. Машъяйн ома-
сты питlаман. Хой мет оlhа уhlаl 
пуншlаllы па еl нюхмаl, щит кашh 
хатl ампlаман юпийн ов пон лап пент-
ты питаl. Ийимеl кашащас.
Щиты оllаhан. Ампlан ёхи lоhтыlат, 

ким этlыlат. Ован пелки. Хотан и ищ-
кия йиl. Хошам руваl щах манас. 
Ешауl ахой йитаl щащаl. Сора шуш-

ты курмиет lын хотан хоща ванамасат. 
Иl оlты еlпийн, хиlы эвеhаlаl ун 

Йиhк вой сох эlты ёнтам сах

аhкеl, ун ащеl вантты ёхтамтысhан. 
Вана ёхатсаhан па иl lойсаhан. Ощхуль?! 
Пиращ имеhан-икеhан хот ов понан 
пелки оlаl. Йи апм ким этас. Хот ов 
эlты lыпия аhкармасhан, ёlан патлам 
па ищки. Куран хуван хурlамаl. Ун 
ащеl, ун аhкеl норыйн оllаhан. Эвеhан 
ёхи ант lоhlатан, камаlта увиlыlhан. 
Пиращ хоятhан щах машъяйhан. Уншак 
хиlы эвиеl апщеl пеlа ястаl:
– Таhха ун ащеман, ун аhкеман lын 

опращlан уlты муват пеlа мантсаhан. Ин 
щиты ки, ун аhкем йиhк вой эlты ёнтам 
хорам сахаl манэм хащас. Lувеl нумман, 
кашh хатl тайты питlэм. 
Ай апщиеl ёхlы уваlтас:  
– Муя па ун аhкем ёнтам сах наhена 

хащаl? Ма щи тайты питlэм. Lув ён-

там сахаl хуват, хой эви, ма мохты 
моштаlайм.
Пиращ имеhан-икеhан хиlы эвиеhаlан 

потар хуlантман машъяйн оllаhан. Ийикеl 
lув сахатаl няхиlыйl. Ийимеl па хуlантас, 
хуlантас па еl нюхмас: 
– Муя па ма сахем нын тайты питlаhан. 

Йиhк вой эlты хорамаhа ёнтам сахем манэм 
щи мосаl. Ма щи тайlэм.
Эвеhан мет оlhа хоlты пакнапсаhан. 
Щаlта ун аhкеl тур сый хуlмаман юпийн, 
ёхи lоhксаhан. Уншак эвеl нови тут 
няlам вущитас. Ун ащеl ики, няхман, 
лаhкисыйм сахаl эlты нох вуратас. Ин 
имеhан-икеhан, lув кутанан ёнтты вер 
эlты, эвиlаlа ястасhан. Щи юпийн хоlыена 
няха питсат.  
Потар кутан, каркам ун аhкеl тутаl сора 

нох аlсаllы. Шай путаl нык омассаllы. 
Хотан хошма йис. Хиlы эвеhаlаl пеlа 
ястаl: 
– Уйтман щи нумассам, маты эвема хо-

рам сахем хайты. Йиhк вой сох эlты ёнтам 
хорам сахием нын шавиман туп таяlан. 
Порайн lумтыlыяlан. Мет оlhа йи нэhаlан 
тайlа, щаlта па кимет эвем тайlаllы. 
Щи пора эlты имеhан-икеhан, машъяйн 

уlты ёнтопсайн па ант ёнтсаhан. Етная 
йитаl порайн, ампlан хот lыпийн иl ярты 
питсаllан. Пиращ хоятhан таlаh хатl 
шуштан эlты, етна пелка метlаhан. Щут-
щаты иl омастыйн, хун па ван кут нох 
lойlыlа. Туп ёнтопсайн ёlта хащам пиращ 
имия, матты ёlта хащам ампаl юпийн, хот 
ов понаl лап вощкаты ураhан, тухаl ишан 
ищипа нох lойlыты мосас. Щи.

Зоя Куртямова lэщатсаllы

Хорат потарlат

Хасям сютсяты хатаlан Lорвошаh ёх 
яха ёхтыlысат, 325-мет таlа ювам куртэl 
емаh хатl постасат. Аlаhсахат Пулhават 
па Мужи эlты мойh хоятат ёхатсат. Хоl 
яха хорамаhа, ольпаhа lэсятам харан уй-
тантысат. 
Lорвош район куся Олег Попов, район 

Думая lуhтасты хоят Александр Худалей 
па Lорвош утхот куся нэ Мария Истомина 
куртаh хоятата мойlапса ясаh ястасат, хоя-
тат мойlаптасат. Си юпийн ольпаh, сыйh 
каш вантсат, lэсятам арат хуlантсат, якат 
вантсат. Яха арэмисат па якан карэмисат. 
Lорвош куртан шеhк тусаh, каркам нэhиет 

уllат. Там емаh хатl кеша тасяh тынасты 
хар lарпитсат: ар хорпи хуlаh, саккараh 
нянят шарытсат, энмаlтам сюрнет, арсыр 
хуl, мисъйиhк эlты верам па хошапата 
lэсятам lэтотат тынысат. Тус ёшаh нэhиет 
ёнтам, сэвам, сак эlты картам пормасат 
этаlтысат. Йи кураман иса lутапсайт, нэ- 
моlты ант хасяс. 
Няврэмат ёнтты харатан ёнтсат, мастер-

классан соlаh lант эlты хатlые ханаlтсат. 
Уlапсаев тащаh па мортаh ат ус. Хор верты 
тахайн кашh хоят хоттэl хоятlаl пиlан 
хорам хорат версат.  

Альбина Тырлина ханшам потар 

Еllы уlа, куртые!

Кашh таl округев 
хуват щёхар тыlащан 
вошат па куртат 
емаh хатlат постаlат. 
Мойh па вошаh хоя-
тат яха уйтантыlат, 
порыlыlат, каш 
вантlат, тынасты, 
касты па верантты 
харата пиlтасьlат.


